
Tema: Antwoord op die genade van Christus met ware, toegewyde geloof. 
  
Vooraf sang 

Lied 169:1,2 
Lied 191:1,2,3 

  
Ontmoetingsdiens 

Intreelied en Votum Ps 19 – 1: 7 
Seën 
Lofsang Ps 89 – 2: 1,2 
Geloofsbelydenis: 12 Artikels. 
 

Verootmoedigingsdiens 

Die Wet uit Eksodus 20 
Sing Sb. 9 - 1: 10 en 11 
Gebed. 
  
Woorddiens 

Skriflesing Lukas 7: 1 – 10 
Teksvers: Lukas 7 : 9 
Woordverkondiging. 
  
Antwoorddiens 

Gebed 
Liefdegawe 
Sing Ps 20 – 1: 1,2,4 (sing telkens “ons” ipv “u”) 
Seën 

Amenlied Sb. 13-2. 

Geliefde brs en srs en kinders 
 
Ek wil die volgende metafoor gebruik om te illustreer wat die Here vir ons sê:  
 
Gestel ‘n man ly aan ‘n ongeneeslike siekte. Hy het geen hoop op genesing nie want daar 
is nie mediese hulp beskikbaar wat hom kan genees nie. Hy het al begin aanvaar dat hy 
besig is om te sterf en so begin om hom gereed te maak vir die dood. Een oggend lees hy 
in die koerant: ‘n Dokter het ‘n geneesmiddel vir sy siekte ontdek en waarborg dat hy hom 
gesond kan maak. Jy moet net die geneesmiddel neem en doen wat die dokter sê en jy 
sal gesond word!  
 
Wat dink jy sal in daardie siek man se lewe gebeur? Sy uitkyk op sy lewe sal dadelik 
verander! Hy sal nuwe hoop kry en die dokter gaan besoek en presies doen wat hy sê 
want hy wil lewe! Hy sal die dokter se voorskrifte tot in die fynste besonderhede nakom 
want hy het weer ‘n kans om te lewe! Hy sal met volle oorgawe hierdie nuwe lewe aangryp 
en sy lewe sal gevul wees met dankbaarheid en blydskap. 
 
Geliefdes, Ons is baie keer soos hierdie siek man wat die koerantberig lees, maar ons 
besef nie dat ons die lewe in ons hande vashou nie! Ons sien die opskrif: Teenmiddel teen 
dodelike siekte ontdek, maar ons reageer nie! Ons besef nie wat ons in ons hande het nie!  
 

Daarom is die boodskap vanmore: Antwoord op die genade van die Here met toewyding 
en ware geloof! Gryp die geneesmiddel aan en lewe ‘n lewe van toewyding en geloof!   
Br en sr, ek is seker die pasient van ons metafoor sal die kans op lewe met albei hande 
aangryp en dit voluit leef. Dit is wat die Here ook van ons vra: Hy gee die ware lewe en 
ons moet dit voluit leef!  

 
Kom ons kyk hoe die boodskap ontvou uit die teksgedeelte:  
 
Hierdie gebeure speel vroeg af in Jesus se bedieningstyd. Julle sal onthou dat Jesus se 
openbare optrede en prediking in Nasaret – sy geboortedorp - begin het. Daar het Hy 
gepreek maar die mense wou nie in Hom glo nie. Hulle dryf hom weg uit Nasaret. Hulle 
hoor die wonderlike nuus van die dokter – maar hulle besef nie wat die “lewensdokter” 
hulle bied nie.  
 
Jesus het Homself aan die volk bekend gestel as die beloofde Messias. Die een wat die 
ware lewe vir hulle bring. Die Verlosser van sy volk wat gekom het om hulle te red. Hierdie 
boodskap het Jesus oorgedra deur te preek en wonderdade te verrig. Hy het die mense 
gesond gemaak van allerlei kwale en siektes en so die boodskap oorgedra: Ek is die 
dokter – Ek is die Verlosser wat die ware en ewige lewe gee.  
 
Na sy verwerping in Nasaret het Hy noordwaarts in Galilea gereis. So kom Hy in die dorpie 
Kana aan waar Hy sy eerste wonderwerk verrig het deur die water in wyn te verander. 
Daar in Kana het Jesus die regeringsamptenaar van Kapernaum, ‘n Romein, se kind 
gesond gemaak. Hierdie regeringsamptenaar was ook vebonde aan die Romeinse leër 
wat in Kapernaum sy hoofkwartier gehad het.  
 
Dit ook hier waar die Romeinse se offisier van ons teks gewoon het.  
Hierdie offisier het van al die wonderwerke gehoor wat Jesus gedoen het. Hy het gehoor 
van Jesus se prediking dat Hy die Verlosser is en dat Hy die lewe gee. Die wonder-
genesing van die regeringsamptenaar se seun vanaf Kana sou sekerlik soos ‘n veldbrand 

onder die Romeine versprei het. En hierdie boodskap en wondertekens van ware lewe wat 
die Romeinse soldaat gehoor het, het hom tot geloof in Christus gebring.  
 
Hy het Jesus nog nooit ontmoet nie, maar hy het die koerantopskrifte gelees en tot geloof 
gekom! Al was hy ‘n Romein, iemand wat nie in daardie stadium in Jesus se fokus was 
nie! Hy het die koerant gelees en die goeie nuus aangepryp: Die hoofskrif: Jesus, die 
Verlosser gee jou die ware lewe, het hom oortuig.  
 
Br en sr, miskien sal ons die wonder van hierdie geloof verstaan teen die agtergrond van 
Jesus se verwerping uit Nasaret. Hulle vir wie die boodskap eerstens bedoel was, die volk 
van die Here, hulle wou dit nie glo nie. Hulle die koerantopskrifte gelees, hulle het die 
wonders gesien, maar die koerant toegevou en gesê: ag weet weet die dokter tog – ons 
weet beter.  
 
In Matteus se weergawe van hierdie gebeure, skryf hy dat Jesus hieroor gesê het: “die 
kinders van die koninkryk sal na die duisternis daarbuite verban word”! Hulle vir wie 
Christus sy redding in die eerste plek wou gee, hulle wou dit nie hê nie en sal verlore 
gaan. Maar hierdie heiden, Hy gryp dit aan!  
 

Geliefdes, ons is ook die bevoorregtes wat vandag nog hierdie koerantopskrif van die ware 
lewe kan lees! Ons deel aan die genade van die Here. Ons het die Woord elke dag in ons 
hande. Die afgelope jaar het ons Sondag vir Sondag die hoofopskrifte van God se genade 
gelees!  
En nou is die vraag: reageer ons op hierdie goeie nuus? As die Here sê: Glo in My, vertrou 
op My – ek sal julle waarlik laat lewe!  

 
Gryp ons dit met beide hande aan of lees ons die koerant en vou dit toe? Om ons te help 
om hierdie vraag te beantwoord, kom ons kyk na die offisier se reaksie op die goeie nuus 
en dan toets ons ons reaksie daaraan. Kom ons kyk wat gebeur as hy aan die goeie nuus 
vasgryp.  
  
1. In die eerste plek tref hierdie Romeinse gelowige se onvoorwaardelike vertroue in Jesus 
‘n mens.  

Hy sê: Here, u hoef nie na my huis te kom nie, want ek is dit nie eers werd dat U tyd aan 
my spandeer nie! U kan maar net ‘n bevel gee en ek weet dit sal gebeur – my slaaf sal 
gesond word. Hy stel Homself onvoorwaardelik onder Jesus se regeermag en glo dat wat 
Jesus sal sê, sal gebeur. 
 
Hy sê: Ek is ook ‘n bevelvoerder en as ek bevele gee word dit uitgevoer – hoeveel, Here, 
te meer U, wat die Koning en Verlosser van die wêreld is! U kan maar net praat en dit sal 
gebeur. Hy het geglo die Here se teenwoordigheid is nie nodig nie – sy Woord is genoeg! 

 
Geliefdes glo ons nog so onvoorwaardelik aan die Woord en die beloftes van ons Here 
Jesus Christus? Glo ons dat net sy Woord genoeg is? Vertrou ons alleen op grond van 
wat Hy vir ons in sy Woord gesê en beloof het? Of wil ons meer hê?  
Ons leef in ŉ tyd wat almal soek na bewyse oor God! Almal soek na bewyse vir hulle 
geloof – ons wil Jesus sien – voordat ons regtig glo!  
 
Brs en srs, ons het tog die grootste koerantopskrif gelees. Daardie een bokant Jesus se 
kop waar Hy aan die kruis gehang het: Daar is geskrywe: Hy is Jesus, die Koning van die 
Jode! Dit is die grootste nuus ooit: ŉ Koning wat sy lewe aflê sodat die wat in Hom glo, die 

ware lewe kan kry! Dit is al wat vir my en jou nodig is! Glo dit en jy sal lewe! En wanneer jy 
besef wie Jesus is en wat Hy doen, dan sal jy Hom met oorgawe dien!  
 
Gryp vas aan die Geneesheer en jy sal lewe! Wees Hom dan oorvloedig dankbaar!  
Soos die Romeinse hoofman!  
Reeds voor sy bekering en geloof in Christus, lees ons van sy lewe! Dit is waaroor die 
Jode leiers vir Jesus oor hom vertel! Hoeveel te meer sou sy lewe nie in volheid ontvou 
nadat tot geloof in Jesus gekom nie! Want na ŉ ontmoeting met Jesus kan jy nie meer 
dieselfde wees nie! Kan jou lewe nie maar net weer gewoon aangaan nie! Die lewe wat 
Jesus gee – wek in jou ŉ lewe van oorvloed en dankbaarheid!   
 
Ons lees bv hoe die offisier absoluut roepingsbewus geleef het. Ten spyte van baie dinge 
wat die uitleef van sy roeping uiters moeilik gemaak het, leef hy dit prakties uit. Hierdie 
Romein was anders as al die ander heidene. Hy het God se volk, die Joodse volk,  
liefgehad en het selfs ‘n kerkgebou opgerig waar die gemeente bymekaar kon kom en God 
kon aanbid.  
 
Kom ons probeer net die situasie verstaan: stel jou voor: die Romeine leër wat gestuur is 
om hierdie om die Jode te onderdruk en oor hulle te heers, hier tree ‘n offisier van hierdie 
leermag totaal anders op. Hy help hulle  – teen sy opdrag in. Hy het sekerlik in onguns by 
sy bevelvoerder en ander soldate gekom deur sy optrede teenoor die Jode.  
 
Meer nog, deur sy optrede het hy die Romeinse afgodendom verwerp vir die geloof van 
die Jode. Hy, die offisier wat moes heers, skaar hom by die onderdruktes en nou deel hy 
ook in hulle geloof in Jesus Christus!  
 

Brs en srs, is dit hoe ons ook vandag bereid is om ons geloof uit te leef?? Om teen alle  
lewenswaardes en gebruike van die mense en die wêreld aan God vas te hou en 
gehoorsaam te doen wat Hy vra? Ten spyte van mense sou dink of sê? Ons wat tog so 
baie is vir wat die mense van ons sal dink of sê? Wat sal my werkgewer dink of my vriende 
dink as ek vir die Here opstaan of anders as hulle leef?  

 
Ons lees ook in die tweede plek van die offisier se onvoorwaardelike naasteliefde. Hy het 
‘n slaaf vir wie hy baie lief is en wat baie vir hom beteken. Vir hierdie slaaf laat se lewe laat 
hy Jesus kom om hom gesond te maak.  
 
Br en sr, ons weet dat ‘n slaaf in daardie tyd as niks gereken gewas nie. Hulle is verkoop 
en gekoop soos ons beeste of skape sou koop of verkoop. Hulle lewe was niks werd nie. 
Maar hierdie man het sy slaaf lief en gee waarlik om. Hy kon hom maar laat sterf het en 
niks sou daarvan gesê kon word nie, maar hy wil hom help. En hy gaan uit sy pad om hulp 
te kry – hy loop eindelik ‘n risiko om met Jesus deurmekaar te raak, maar hy doen dit. En 
so ontmoet Hy die een wat sy lewe verander ! Hoeveel te meer sou sy liefde vir sy 
medemens nou getoon kon word, nadat Hy die liefde van Jesus ervaar het?  
 
Reeds voor sy bekering stel die Romeinse offisier vir ons ŉ voorbeeld van omgee en 
naasteliefde!  
Brs en srs, is dit hoe ons ons naaste liefhet en dien? So onvoorwaardelik? Sonder om te 
vra wie die mens is en wat sy plek in die samelewing is? Is dit hoe ons as kerk uitreik na 
die wêreld in nood?  
 
Ons dink so baie net aan onsself wat dalk ekonomies sou swaar kry – wat sukkel om die 
rekeninge te betaal en die begroting te laat klop! Wat van hulle wat niks het nie – wat 

uitgelewer is aan die genade van ander! Sien ons hulle raak en gee ons regtig vir hulle 
om?  Noudat ek en jy ook die liefde van Jesus ken en daarin leef: noudat ons die lewe 
ontvang het – deel ons dit ook uit? 
 
So, geliefdes,wil die Here dat ons onvoorwaardelik in Hom moet glo! Hom te volle vertrou 
en so ons geloof in werking stel. Dat ons glo in wat die Here belowe en weet dat Hy dit ook 
aan ons sal doen. Ook in ons eie geloofslewe en ook in ons gemeente se geloofslewe?  
 
Dit is hoe ons moet reageer op die koerantopskrif oor die lewe wat Jesus ons gegee het! 
Dan leef ons die ware lewe! Dit is die geloof wat Jesus prys! En meer nog: die Here prys 
nie net die offisier se geloof nie – nee –  die Here maak ook sy slaaf gesond! Die Here 
seën so ‘n geloofsvertroue! Hy gee die lewe waar gelowiges so op Hom vertrou!  
 
Geliefdes, mag die Here gee dat ons so sal reageer op die wonderlike genade wat die 
Heer aan elkeen van ons gee en ook aan ons as gemeente gee! Mag dit so wees dat die 
Here ook van my en jou en van die Oosdoppers sal sê: So ‘n geloof het ek nog nie in 
Potchefstroom gesien nie.  
 
Amen 
 
 
 
 


